
				এই পৃষ্ঠাটোৰ বৈধকৰণ হৈছে

জঙ্ঘাসুৰ বধ





আকাশত ফুৰায় শক্তিমুখ এৰি দিলা।

মুৰ্চ্ছা যায় ধনঞ্জয় ৰথত পৰিলা॥ ১৩৫

দেখি ক্ৰোধে নকুল হানিলা ত্ৰিংশ বাণ।

জয়ভিণ্ডিপালক কৰিলা সাতখান॥

হেন দেখি অসুৰেও দিলা শৰজাক।

হেয় কৰি নকুলেও নগণিলা তাক॥ ১৩৬

শিল্পী-মুখী শৰ চাৰিপাত বাছি লৈলা।

গাৱে বল আছে মানে সন্ধানে হানিলা॥

দশশিৰ কাটি নিঃসংশয় প্ৰাণে গৈলা।

ষোলশত মান তাৰ সৈন্যক মাৰিলা॥ ১৩৭

পাক মাৰি শিল্পীমুখী পাতালে পশিলা।

সাগৰত স্নান কৰি তূণে আসি ৰৈলা॥

আকাশত দেৱগণে কৰে জয় জয়।

ধন্য ধন্য মহাবীৰ মাদ্ৰীৰ তনয়॥১৩৮

কালনাভ মন্ত্ৰীৰ হৃদয়ে নসহিলা।

ধনু ধৰি মহাবেগে আগ বাঢ়ি গৈলা॥

সিংহত চড়িয়া কালনাভ মহাবীৰ।

দশন চোবায় ঘনে কম্পাৱয় শিৰ॥ ১৩৯

মহাবেগে বাণ প্ৰহাৰিয়া খেদি গৈলা।

দেখিয়া নকুল বীৰ হিয়া পাতি দিলা॥

মাৰ মাৰ কালনাভ শক্তি আছে যত।

সেহি ছেগে হানিলেক শৰ একশত॥ ১৪০

